
   Çамрăк ăсăн çăмăллăхĕ пур,

Çамрăк туйăм шухă та вылянчăк.

Кăкăрта: сивлек кĕр, савăк çур,

Çутă тунсăх та çунатсăр шанчăк.

Тепĕр чух айван эп ачалла,

Тепĕр чух пит чăрсăр та хăюллă.

Сăвă тыткăнланă кăмăла

Вăхăт-вăхăт ăнланма хĕн пулĕ!

Вутланатăп çатăр сивĕре,

Шăрăхра шăнса кӳтетĕп шутсăр,

Е сĕм каç куратăп витĕрех,

Е кун çутинче пулатăп суккăр.

Кĕмĕл саслă юрă кĕввине

Вăйлă тăвăл шавĕнче илтетĕп,

Пуш чечекĕн йĕпхĕртен тĕсне,

Чăн илем тесе эп иленетĕп.

Эп телейлĕ лăпкă мар ĕçре,

Эп ăмăртура тупатăп канлĕх.

Савăнăç уявĕ чĕрере

Кĕрешӳ хăвачĕпе тăванлă.

Туссемпе эп чечекрен чечен,

Харсăр та хаяр эп сăх тăшманшăн...

Асамат пек пурнăç ункинче

Пархатарлăн, сулăмлăн утасшăн.

  